
Clann Uisnigh 

Scéalaí 1:    Lá de na laethanta, uair de na huaireanta, fadó, 

fadó in Éirinn roimh theacht an nua aois, bhí go maith is ní raibh go 

holc agus cúrsaí ag gabháil ar aghaidh go maith i gCúige Uladh agus 

Conchúr Mac Neasa mar Rí ar an Chúige. Ansin, tharla eachtra mór lá 

de na laethanta seo nuair a rugadh leanbh óg ag Feidhlimidh agus a 

bhean darbh ainm Deirdre. Bheadh cúrsaí an tsaoil chun athrú de 

bharr an chailín seo agus creideadh go bhfásfadh sí suas chun bheith 

ar an bhean is áille riamh in Éirinn. 

Feidhlimidh: “Seo í m’iníon álainn, rugadh í inniu!” 

Bean Fheidhlimidh: “Deirdre is ainm di” 

Daoine: “Is leanbh álainn í”  

Scéalaí 1:   Cé go raibh cailín óg tar éis teacht ar an tsaol, bhí 

‘aisling’ ag Cathbhadh, an draoi ... agus ní scéal maith a bhí aici don 

chuideachta... 

Cathbhadh: “Tá drochscéal agam. Feicim go dtiocfadh trioblóid agus 

dochar i gCúige Uladh mar gheall ar an ghirseach seo a tháinig ar an 

tsaol”  

Daoine: “Nílimid ag iarraidh sin. Maraigí í, Maraigí í, Maraigí í !”  

Feidhlimidh: “Stop, ná creidigí an méid a dúirt Cathbhadh.” 

Conchúr: “Tá moladh agam a Fheidhlimidh. Tabharfaidh mise aire di 

Tógadh mé í agus cuirfidh mé i bhfolach í go dtí go bhfuil mé in ann í a 

phósadh mé féin. Is féidir le Leabharcham aire a thabhairt di go dtí go 

bhfuil sí níos sine”     Tógann Leabharcham Deirdre. 

Feidhlimidh agus a bhean: “Tabhair aire mhaith di” 

Scéalaí 2:   Blianta ina dhiaidh sin, bhí le feiceáil gur fhás 

Deirdre suas le bheith ar an bhean is áille i gCúige Uladh. Thug 

Leabharcham aire an-mhaith di ach bhí sí fós i bhfolach in áit rúnda, 

mar a bhí molta ag Conchúr Mac Neasa ….go dtí go mbeadh sí in aois 

pósta... Fillimid ar an suíomh ina raibh sí agus í mar bhean óg i 

gcuideachta le Leabharcham.... iad ag breathnú amach an fhuinneog. 

Deirdre: “Ó nach mór an trua ...Féach ar an ghamhain marbh sin sa 

sneachta, a Leabharchaim.” 

Leabharcham: “ Sea, ach féach ....tá dath an fhéich ann, dath na fola ann 

agus dath an tsneachta ann” 

 Deirdre: “ Nach mbeadh sé iontach dá mbeadh fear agam leis na trí 

dathanna sin, dath an fhéich ar a chuid gruaige, dath na fola ar a ghrua 

agus dath an tsneachta ar a chuid craicinn”  

Leabharcham: “Tá a leithéid d’fhear ann cinnte - Naoise Mac Uisnigh - 

Is fear iontach é”. 

Scéalaí 1   – Ag an phointe sin, thug Leabharcham cuireadh do 

Naoise teacht ar cuairt chucu. Bhí sí ag súil go mbeadh siad an-mhór 

lena chéile. Ar ndóigh, ní raibh díoma ar bith uirthi. Tháinig Naoise 

agus labhair Deirdre leis. 

Deirdre: “Feicim go bhfuil dath an fhéich ar do chuid gruaige,..... dath 

na fola ar do ghrua .......agus dath an tsneachta ar do chuid craicinn – sin 

na tréithe a ba mhaith liom a fheiceáil in fear!” 

Naoise: “Agus is bean galánta tú féin... a stór” 

Deirdre: “ Ach, bhí sé ráite ag Conchúr Mac Neasa, Rí Uladh, go raibh sé 

chun mé a phósadh ach níl mé ag iarraidh Conchúr a phósadh ar chor ar 

bith – sin ráite -  beidh sé crosta muna bpósaim é” 

Naoise: “Cé go bhfuil áit mhór i mo chroí agam duit a Dheirdre, ní féidir 

liom gabháil leat óir beidh Conchúr ar buile” 

Slat draíochta in úsáid ag Deirdre 

Deirdre: “Tá tú á chur faoi gheasa agam teacht go hAlbain liom” 

Naoise: “Maith go leor, rachaimid go hAlbain i gcuideachta mo 

dheartháireacha Ainle agus Ardán.” 

Scéalaí 2:   - Agus Naoise curtha faoi gheasa ag Deirdre, chuaigh 

Deirdre, Naoise agus a dheartháireacha Ainle agus Ardán go hAlban – 

áit ina mbeidh siad sábháilte ó Rí Uladh – Conchúr Mac Neasa ... ach 

ní mar a shíltear a bhítear nuair a bhuail siad le Rí na hAlban... 

Deirdre:“Tá sé go hálainn anseo! Tá tú an-cineálta.”  

Rí na hAlban:“ Go raibh maith agat ach anois tá mé féin ag iarraidh tú a 

phósadh”  

Naoise:“Ní féidir í a phósadh, tá sí liom! Deirdre tar liom, caithfidh 

muid éalú! Rachaimid go chuig Oileán Mhara.” 

Scéalaí 1:   Ba léir nach raibh sé chomh sábháilte sin ar Thír mhór 

na hAlban ...bhí orthu éalú arís. Dá bhrí sin, d’imigh Deirdre agus 

Clann Uisnigh go hOileán Mhara iargúlta... tearmann – áit shábháilte 

... agus iad i bhfolach óna naimhde agus bhí siad ar a suaimhneas ar 

an Oileán Mhara ar feadh tréimhse.... 

Scéalaí 2:  Tamall ina dhiaidh dóibh socrú síos ar an Oileán 

Mhara... Ar ais i gCúige Uladh - bhí Conchúr Mac Neasa go mór in éad 

le Naoise nuair a fuair sé an nuacht go raibheadar i bhfolach go séimh 

agus iad ar imirce...Le fírinne, bhí sé ag smaointiú ar phlean chun iad 

a mhealladh ar ais go hÉirinn agus díoltas a bhaint as Clann 

Uisnigh...mar chuid den phlean ... bheadh féasta le heagrú aige: 

Conchúr: “Scaipigí, ba mhaith liom féasta a eagrú ar mhaithe le duine a 

fháil chun teachtaireacht a thabhairt do Chlann Uisnigh agus Deirdre go 

bhfuil fáilte rompu ar ais in Éirinn.  

(ansin go rúnda ag labhairt leis an lucht féachána) 

Le fírinne, tá olc i mo chroí don Naoise sin, d’éalaigh sé le Deirdre – 

bean go raibh mé réidh le pósadh – gheobhaidh mé díoltas amach go 

fóill!” 

(Féasta anois eagraithe ag Rí Uladh) 

Duine ón slua: “Féasta iontach a Chonchúir!” 

Conchúr: “Fáilte romhaibh uilig! Ach nach mór an trua é nach bhfuil an 

triúr gaisce gael de mhuintir Uisnigh inár measc linn inniu?” 

Slua: “Cinnte, is mór an trua é!” 

Conchúr: “Sílim go bhfuil sé in am ceart dúinn iad a thabhairt ar ais go 

hÉirinn”. 

Slua: “Gan amhras – tá sé in am ceart!!” 

Conchúr: “Ar aon nós ...ar aghaidh libh leis an fhéasta! 

Scéalaí 1   ... Le linn dóibh a bheith ag an fhéasta .... thapaigh 

Conchúr an deis teacht ar dhuine de thriúr laochra Uladh chun 

teachtaireacht a thabhairt do Chlann Uisnigh gur chóir dóibh teacht ar 

ais go hÉirinn. Mar a tharlaíonn sé, bhí Clann Uisnigh faoi gheasa gan 

cuireadh a ghlacadh ach amháin ó dhuine den triúr sin – Conall 

Cearnach – Cú Chulainn nó Fearghus. Mar sin de... labhair sé le gach 

duine acu ... ina duine ina duine..... 

(leanann an slua ag caint agus tógann Conchúr Conall Cearnach ar leataobh) 

Conchúr: “A Chonaill, a chara liom, ba mhaith liom labhairt leat faoi 

Clann Uisnigh.” 

Conall: “Cinnte, a Conchúir!” 

Conchúr: “An mbeifeá sásta dul go Albain chun teachtaireacht a 

thabhairt do Chlann Uisnigh - ag inse dóibh go bhfuil fáilte rompu ar ais 

in Éirinn?” 

Conall: “Táim lán sásta dul go hAlbain ar do shon a Chonchúir! 

...Bheadh Clann Uisnigh lán sábháilte i mo chuideachta. ....Sin ráite, 

áfach, más rud é go dtarlódh dochar ar bith dóibh, dhéanfainn scrios de 

chuile rud i radharc súile agus dhéanfainn scrios ortsa féin chomh maith, 

a Chonchúir.”   

Conchúr: “Tá go maith a Chonaill. Tiocfaidh mé ar ais chugat, bain 

taithneamh as an fhéasta anois.” 

(Suíonn Conall síos ... agus tógann Conchúr Cú Chulainn ar leataobh) 

Conchúr: “Cú Chulainn! Tar anseo a chara!  

(Éiríonn Cúchulainn agus téann sé chun labhairt le Conchúr) 

An mbeifeá sásta dul go Albain chun teachtaireacht a thabhairt do 

Chlann Uisnigh .....ag inse dóibh go bhfuil fáilte rompu ar ais in Éirinn?” 

Cú Chulainn: “Ar ndóigh, bheinn lán sásta dul go hAlbain ar do shon a 

Chonchúir! ......Bheadh Clann Uisnigh thar a bheith sábháilte i mo 

chuideachta. .....Sin ráite, áfach, más rud é go dtarlódh dochar ar bith 

dóibh, dhéanfainn scrios de chuile rud i radharc súile, ag marú gach uile 

duine os mo chomhair .....agus bheadh do bheatha féin go mór i mbaol, a 

Chonchúir.”   

Conchúr: “Tá go maith Cú Chulainn. Tiocfaidh mé ar ais chugat, bain 

taithneamh as an fhéasta anois.”  

(Suíonn Cú Chulainn síos ...) 

Conchúr: “A Fhearghusa! Gabh i leith anseo! –  

(tógann Conchúr Fearghus ar leataobh) 

An mbeifeá sásta dul go hAlbain chun teachtaireacht a thabhairt do 

Chlann Uisnigh ag inse dóibh go bhfuil fáilte rompu ar ais in Éirinn?” 

Fearghus: “Táim lán sásta dul ar do shon, a Chonchúir! Bheadh Clann 

Uisnigh sábháilte liom..... Sin ráite, áfach, dhéanfainn bia mhiotóg d’aon 

duine a dhéanann dochar dóibh. ....Seachas tú féin a Chonchúir.” 

Conchúr: “Seachas  mé féin?” 

Fearghus: “Ar ndóigh, a chara.” 

Conchúr: “A Fearghuis. Tá an jab agat. Tabhair do mhic Buinne Borbrua 

agus Iollann Fionn leat agus seolaigí go Albain go luath.” 

Scéalaí 2: ...Agus teachtaire aimsithe ag Conchúr ... cuireadh deireadh 

leis an fhéasta agus thosaigh Fearghus ag ullmhú don turas go 

hAlbain .... i gcuideachta lena mhic ...Iollann Fionn, Buinne Borbrua 

...chuaigh siad ar long trasna na farraige go dtí Oileán Mhara ... áit ina 

raibh Clann Uisnigh agus Deirdre ag stopadh. Agus ceann scríbe 

bainte amach acu...scairt Fearghus orthu agus é ag iarraidh teacht 

orthu ...bhí Naoise + Deirdre ag imirt fichille ag an am.... 

Fearghus:   ”CLANN UISNIGH” 

Naoise: “An gcloiseann tú sin? Cloisim scread Éireannach” 

Deirdre: “ Scread Éireannach? Níorbh é, Albanach éigin ag screadáil.” 

Fearghus:   “DEIRDREEE, NAOIISEEE, AINLEEEE, ARDÁÁÁN..” 

Naoise: “Caithfidh gur scread Éireannach é sin” 

Deirdre: “Níorbh é, tá dul amú ort - scread Albanach a bhí ann.” 

Fearghus:  NAOISE ....FEARGHUS ATÁ ANN  - Ó A THIARCAIS  

.....ÉIST LIOM NAOISE 

Naoise:   Deirdre! Ceapaim gur Fearghus atá ann! 

Deirdre:  Céard, ó a dhiabhail! 

Naoise:   Ainle! Ardán! Imigí agus cuirigí fáilte roimh ár gcara Fearghus! 

Scéalaí 1....  Bhí Clann Uisnigh ar mhuin na muice a seanchairde a 

fheiceáil arís ... thosaigh siad ag caint fá laethanta a n-óige ar ais in 

Éirinn agus iad ag súil go mór le pilleadh ar Chúige Uladh ... 

NAOISE- ‘Tá go leor daoine againn anois. Is é seo an t-am is fearr chun 

dul ar ais go hÉirinn’ 

IOLLANN –‘Seá aontaím leat’  

BUINNE –‘Cinnte Naoise’         Claonann Fearghus a cheann …  tagann 

Deirdre chucu 

NAOISE-‘A Dheirdre, tá plean againn’ 

FEARGHUS-‘….tá sibh chun teacht ar ais go hÉirinn’  

DEIRDRE-    ‘Céard?’ 

NAOISE- ‘Nach bhfuil sin go hiontach?’ 

DEIRDRE- ‘Ní raibh mé ag smaoineamh ar a leithéid a dhéanamh  

(ag tiontú chuig Naoise) 

A Naoise, bhí aisling agam aréir. Tháinig trí héin os mo chomhair, thug 

siad trí bholgam meala, duit féin ...d’Ainle ...agus d’Ardán ach ansin 

thóg siad trí bolgam fola as bhur gcorpanna. …Mothaím dá rachainn go 

hÉirinn libh go dtarlódh rud éigin uafásach’ 

IOLLANN-      ‘Sin seafóid, ní raibh ann ach brionglóid’ 

FEARGHUS-      ‘Beidh muid togha .. rachaimid ar ais‘ 

Scéalaí 2   – Ba chosúil nach raibh duine ar bith acu sásta cluas a 

thabhairt le héisteacht don mhéid a bhí le rá ag Deirdre ... le fírinne... 

thug siad neamhaird iomlán uirthi agus thosaigh ag déanamh réidh le 

dul ar ais go hÉirinn.... chuaigh siad ar fad ar ais ar bord loinge go 

Cúige Uladh .... Níorbh fhada gur tháinig siad i dTír ar Chósta 

Aontroma....Mar a tharla.... bhí Bórach, (taoiseach na háite), ann ag 

fanacht orthu chun fáilte a chur rompu ....agus féasta ullmhaithe dóibh 

uilig ... rud a d’iarr Conchúr air a dhéanamh... 

BÓRACH- ‘Dia daoibh a chairde…. Bórach is ainm dom. D'ullmhaigh 

mé féasta ollmhór in onóir daoibh go léir.’ 

DEIRDRE- ‘Tá brón orm ach tá muid ceart go leor... tá deifir orainn’  

FEARGHUS-  ‘A Dheirdre, caithfidh mé dul chuig an féasta. Táim faoi 

gheasa gan féasta a dhiúltú.  

(ansin ag tiontú chuig an cuideachta uile)   Is féidir libh leanstan ar aghaidh 

... beidh sibh togha .. Iollann Fionn agus Buinne Borbrua fós in bhur 

gcuideachta!” 

NAOISE-  ‘A Fhearghuis, an bhfuil tú cinnte?’ 

FEARGHUS-  ‘Táim lán-chinnte’ 

FEARGHUS-   ‘Iollann Fionn agus Buinne Borbrua téigí leo, tugaigí aire 

dóibh ... tiocfaidh mé chugaibh ar ball 

Scéalaí 1 – Cé go raibh pleananna á dhéanamh ag a cuideachta .... ní 

raibh Deirdre ar a suaimhneas agus rinne sí iarracht comhairle a 

thabhairt dóibh fá na contúirtí os a gcomhair... 

DEIRDRE-    ‘Cad fán aisling a bhí agam? Ba cheart dúinn dul go 

hoileán Reachlainn go dtí go mbeadh an féasta caite ag Fearghas. 

Sábhalfadh sin Fearghus ar bhriseadh na geallúna a bhí tugtha aige agus 

gur bhuaine ár saolta dá bharr.’ 

Naoise: “Níl sé sin ach seafóid.” 

Ainle: “Seá, tá muinín againn ionainn féin.” 

Ardán: “Seá, nach bhfuil sé inár gcumas muid féin a chosaint!” 

Deirdre: “Tá mé ag inse daoibh, tá sé feicthe agam go bhfuil olc i ndán 

dúinn. Muna dtéimís go Reachlainn ....mholfainn go rachaimid go Dún 

Dealgan, áit ina bhfuil Cú Chulainn, agus fanfaimid leis go dtiocfaidh 

Fearghus.” 

Naoise:  “Ní gá dúinn dul go Dún Dealgan ach oiread, beidh muid 

ceart go leor, tá muid láidir go leor.” 

Deirdre:  “ Maith go leor rachaimid ar aghaidh mar sin ... ach éist liom 

má insítear dúinn gur cheart dúinn dul go teach na Craoibhe Rua ... is 

cinnte go mbeidh feall á dhéanamh ag Conchúr orainn.” 

Scéalaí 2   – Is cosúil go raibh an ceart ar fad ag Deirdre faoi gach 

rud ... níorbh fhada gur tháinig teachtaire chucu ó Chonchúr le 

treoracha dul go Teach na Craoibhe Rua... 

Teachtaire: “Seo teachtaireacht daoibh ó Chonchúr Mac Neasa, Rí 

Uladh, ba cheart daoibh dul chomh fada le teach na Craoibhe Rua 

seachas teacht chomh fada le hEamhain Macha.” 

Deirdre: “Cad a dúirt mé libh ... tá an t-olc i gcroí Chonchúir dúinn ar 

fad” 

Scéalaí 1 – Dá bhrí sin, leanadar ar aghaidh... Deirdre go drogallach.... 

go Teach na Craoibhe Rua ... is dócha go raibh dallamullóg curtha 

orthu leis an mhéid a bhí le feiceáil acu mar fhéasta... 

Teachtaire: “Anois, tá rogha gach bi agus togha gach di os bhur 

gcomhair... beidh sibh sona sásta anseo.” 

Scéalaí 2 – De réir mar a bhí Deirdre agus Clann Uisnigh ag socrú 

isteach i dTeach na Craoibhe Rua ..... bhí Conchúr i mbun pleananna 

go fóill ... ní ar mhaithe le Clann Uisnigh ar chor ar bith .... ach é thar a 

bheith fiosrach fá Dheirdre anois .... bhí sé ag iarraidh a thuilleadh 

eolais fúithi agus d’iarr sé ar Leabharcham cuidiú leis .... 

Conchúr: “An bhfuil a fhios agat ... tá sé blianta ó chonaic mé Deirdre ... 

an féidir leatsa dul go teach na Craoibhe Rua agus breathnaigh ar 

Dheirdre agus insint dom cad é mar atá a cruth is a scéimh anois.” 

Téann Leabharcham trasna na stáitse is ar ais arís... 

Leabharcham: (ag labhairt leis an lucht féachana ar dtús) “An bhfuil a fhios 

agaibh ... ... tá an t-olc i gcroí Chonchúir do Chlann Uisnigh ar fad ... dá 

mbeadh a fhios aige cé chomh haoibheann, chomh gleoite is chomh 

galánta is atá Deirdre, bheadh sé ar buile le fearg is éad.” 

Conchúr: (go mífhoighneach)... Bhuel, cén cruth atá ar Dheirdre? 

Leabharcham: (caoch na súl don lucht éisteachta ansin ag labhairt le Conchúr) 

“Á maise, a Chonchúir, níl cuma ná caoi uirthi ar chor ar bith. Tá sí ag 

dul in aois anois is dócha... cinnte níl a cruth ná a scéimh ar Dheirdre 

mar a bhí, a Conchúir.” 

Conchúr:  “Á, maith go leor mar sin ... fágaimid í mar sin.” 

Scéalaí 1 – Ba chosúil go raibh Conchúr sásta a chloisteáil nach raibh 

Deirdre chomh dóighiúil agus a bhí .... mhaolaigh ar an éad a bhí air 

agus rinne sé dearmad fúithi ar feadh seal ....ach tamall ina dhiaidh.... 

thosaigh sé ag smaointiú uirthi arís  ... é ag lorg tuairime eile fúithi 

Conchúr : (ag labhairt leis an lucht féachána ar dtús) An bhfuil a fhios 

agaibh ... ní fios ar inis Leabharcham an fhírinne dom? ... b’fhiú dom an 

scéal a fhiosrú arís... (glaonn sé ar Thréandorn). ...A Thréandoirn, goile 

anseo a chara.       (tagann Tréandorn chuige) 

An féidir leatsa dul go teach na Craoibhe Rua agus breathnaigh ar 

Dheirdre agus insint dom cad é mar atá a cruth is a scéimh.” 

Scéalaí 2:   Mar sin de ... chuaigh Tréandorn chomh fada le Teach 

na Craoibhe Rua agus bhreathnaigh sé isteach an fhuinneog agus 

chonaic go raibh Deirdre & Naoise  ag imirt fichille ag an am....       

Deirdre : Naoise, tá duine ag féachaint orainn tríd an fhuinneog.                                                                                     

Piocann sé suas fear fichille agus caitheann sé i dtreo Thréandoirn.                                                                                   

Téann Tréandorn ar ais go Conchúr, agus é ar leathshúil. 

Scéalaí 1: I ndiaidh do Naoise píosa fichille a chaitheamh ar 

Thréandorn ... bhí súil amháin caillte aige agus rinne sé a bhealach ar 

ais go Conchúr Mac Neasa leis an scéal a inse dó 

Tréandorn : A Conchúir, an bhfuil a fhios agat...níl aon bhean ar dhroim 

an domhain inchurtha le Deirdre ar chruth ná ar scéimh... ná chomh 

dathúil ná chomh dóighiúil is atá Deirdre. Le fírinne, tá sí chomh dathúil 

dóighiúil sin go mbeinn breá sásta mo shúil eile a chailliúint díreach 

chun sracfhéachaint amháin bídeach beag eile a fháil uirthi.” 

Conchúr : (Éad dochreidte air)    Céard? Tá mé go mór in éad leis an 

Naoise úd sin. Ionsaigí teach na Craobhruaidhe láithreach! Scriosaigí an 

teach...maraigí gach uile duine istigh” 

Scéalaí 2: ....Bhailigh Conchúr arm ollmhór le chéile chun ionsaí a 

dhéanamh ar Chlann Uisnigh i dteach na Craoibhe Rua. Sin ráite.... 

bhí cosaint iontach déanta ag laochra Uisnigh ...agus Buinne Borbrua 

(Mac Fhearghuis) chun tosaigh. Nuair a chonaic Conchúr an cosaint 

cróga a bhí déanta ag mic Fhearghuis go háirithe ... bheartaigh sé 

teachtaire eile a chur le dorn maith airgid chun iad a iompú go taobh 

s’aigesean... 

Conchúr: (ag labhairt le saighdiúir ón arm) “Tá mic Fhearghuis ag 

déanamh go hiontach ansin ... féach an mbeadh siad sásta taobhú liomsa 

ar mhaithe le dorn maith airgid” 

Saighdiúir: (ag labhairt le Buinne Borbrua) “Seo ar mhaith leat taobhú le 

Conchúr ar mhaithe le dorn maith airgid?” 

Buinne Borbrua: “Dorn maith airgid ...(ag scairteadh trasna chuig 

Conchúr)... maith go leor a Chonchúir ... mise ag taobhú leatsa anois! 

Saighdiúir: (ag labhairt le Iollann Fionn) “Seo ar mhaith leatsa taobhú le 

Conchúr ar mhaithe le dorn maith airgid?” 

Iollann Fionn: (déistin air) “Dorn maith airgid ... ní thréigfinn mo 

dhlúthchairde ar ór ná ar airgead.” (leanann sé leis ag troid) 

Scéalaí 1:  Bhí Conchúr ar buile nár ghlac Iollann Fionn leis an airgead 

chun taobhú leis ... mhothaigh sé go raibh air a mhac féin a chur 

isteach sa troid ... agus thug sé sciath draíochtúil dó chun tacú leis 

...bhí an sciath speisialta seo ábalta scairteadh amach dá mbeadh an 

duine a bhí á iompar i dtrioblóid 

Conchúr: (leis an lucht féachána) “Táimid i gcruachás anois ... cuirfidh mé 

mo mhac féin sa chath. (ag glaoch ar a mhac) Fiachra Fionn goile anseo a 

mhic       Tagann Fiachra chuige agus bronnann sé sciath draíochtúil air                                                                                                                       

Conchúr: “Caithfidh tú troid ar mo shon anois ... seo ...tabhair leat  an 

sciath draíochtúil ... agus má tá aon trioblóid ort screadfaidh an sciath ar 

do shon.”    (Tógann Fiachra an sciath agus téann sé le troid in aghaidh 

Iollann Fionn)  

Scéalaí 2       Cé go raibh an sciath draíochtúil ag mac Chonchúir – 

Fiachra Fionn ... ní raibh sé ag buachan in aghaidh Iollann Fionn ar 

chor ar bith ... le fírinne, bhí Fiachra Fionn i dtrioblóid agus scairt an 

sciath draíochtúil amach ....le scread na sciatha ...bhí glórtha ollmhóra 

na mara le cloisteáil... Tonn Tuaighe, Tonn Rúraí agus Tonn Clíona.... 

Tonn Tuaithe ... Ó a Dhia, tá Cúige Uladh i mbaol 

Tonn Rúraí ... Ó a Dhia, tá Cúige Uladh i mbaol 

Tonn Clíona ... Ó a Dhia, tá Cúige Uladh i mbaol 

Scéalaí 1 .... Cé go raibh sé i bhfad i gcéin....Chuala Conall Cearnach 

screadáil na dTonnta... dar leis, bhí Cúige Uladh i mbaol agus rith sé 

chun tacú le mac Chonchúir   

Conall Cearnach: “Sin screadáil na dTonnta. Sin comhartha go bhfuil 

Cúige Uladh i mbaol ... caithfidh mé dul i gcabhair ar laochra Uladh” 

Scéalaí 2    Bhí Fiachra Fionn ar an talamh agus Iollann Fionn 

réidh lena mharú faoin am gur tháinig Conall Cearnach ar an láthair 

...níor thuig sé cé a bhí ann agus tháinig sé taobh thiar d’Iollann 

Fhionn agus sháigh sé claíomh isteach ina dhroim lena mharú... 

Iollann Fionn: “... ach bhí mé ag cosaint Clann Uisnigh...” (marbh) 

Conall: (ag iompar corp Iollann Fionn ar leataobh) .. Níor thuig mé gur 

Iollann Fionn a bhí ann ná go raibh sé ag cosaint ár gcairde – Clann 

Uisnigh 

Scéalaí 1:    Cé go raibh Iollann Fionn marbh anois agus Buinne 

Borbrua imithe, lean Clann Uisnigh i mbun troda agus rinne siad go 

maith ... iad thar a bheith cróga agus bhrúigh siad a gcuid naimhde 

siar  

Ardán : “Níl éinne eile chun tacú linn anois leaids ...Féachaigí, bíodh 

misneach agaibh...táimid láidir go leor le ruaig a chur ar ár naimhde” 

Scéalaí 2: Ní mó ná sásta a bhí Conchúr, Rí Uladh, nuair a chonaic sé 

go raibh an lámh in uachtar ag Clann Uisnigh go fóill. D’iarr sé ar 

Chathbhadh, an Draoi, tacú leis agus iad a chur faoi dhraíocht 

Conchúr : (ag labhairt le Cathbhadh, an draoi) “Tá cuma ar an scéal go 

mbeidh Clann Uisnigh buacach, an féidir leat draíocht a chur orthu?” 

Cathbhadh: “Ní féidir liom tacú leat má tá tú chun dochar a dhéanamh 

orthu”  

Conchúr : “Ná bí buartha ... ní dhéanfaidh mé aon dochar dóibh.  

(ansin le lucht féachána)  Bhuel má chreideann sé sin ... is amadán ceart é. 

 (ar ais le Cathbhadh)    Lean ar aghaidh mar sin, cuir iad faoi gheasa”  

Cathbhadh : (Lámha in airde ag guí) “ Impím ar fhórsaí an nádúir, ar 

dhraíocht an dúlra, ar chumhachtaí an chomhshaoil agus ar thréithe na 

timpeallachta ... Clann Uisnigh a thimpeallú le loch ollmhór nach féidir a 

shnámh....” 

Scéalaí 1:    I ndiaidh do Chathbhadh, an draoi, Clann Uisnigh a 

chur faoi dhraíocht, bhí le feiceáil go raibh Clann Uisnigh 

timpeallaithe le loch ollmhór nach raibh siad ábalta a shnámh... 

níorbh fhada ansin go raibh a gcuid uirlisí cogaidh ag snámh freisin 

.....agus ag titim uathu ..... Is ag an phointe sin gur ghabh saighdiúirí 

Chonchúir iad ... tógadh iad os comhair an rí ... agus cuireadh iad ar a 

nglúna  

Conchúr : “Maraigí anois iad” 

Scéalaí 2:   Ní raibh Ultach ar bith sásta Clann Uisnigh a chur 

chun báis.... 

Básaitheoir : “Ní mharóidh mé iad – is laochra de Chúige Uladh iad!... 

Ní dóigh liom go bhfuil Ultach ar bith sásta iad a mharú.” 

Scéalaí 1:  Sin ráite, bhí duine amháin ina measc – Maine 

Lámhgharg - ní Ultach a bhí ann – agus é breá sásta Clann Uisnigh a 

chur chun báis .... agus údar díoltais aige.... 

Maine lámhgharg : “Ní Ultach mé ....táim lán sásta an triúr seo a mharú, 

mharaigh Naoise m’athair féin. Seo díoltas dom!” 

Scéalaí 2: .... agus an méid sin ráite ag Maine Lámhgharg, thóg sé an 

claíomh mhór agus bhain sé na cloigne den triúr  

Feictear Maine Lámhgharg ag baint na cloigne de Chlann Uisnigh 

Scéalaí 1: ... Ar a fheiceáil sin di ....níorbh aon amhras ann ach go raibh 

Deirdre go hiomlán croí-bhriste ... agus tháinig Cú Chulainn chuici..... 

a luaithe agus a chuala sé an scéal 

Deirdre : “(í ag caoineadh) Ó, a thiarcais, mo ghrá gheal ....ar shlí na 

fírinne, ....nach iomaí lá breá a chaitheamar i gcuideachta a chéile in 

Albain... nach mór an trua nár fhanamar ar an oileán mhara sin agus 

muid slán sábháilte ansin....  cén fáth gur tharla a leithéid dúinn a stór?” 

Tagann Cú Chulainn ar an láthair 

Cú Chulainn: “Nach mór an trua nár chuir sibh scairt ormsa ... is trua 

liom go mór do bhris tubaisteach a Dheirdre... rachaimid chuig an uaigh 

le chéile” 

Scéalaí 2:   Chuaigh laochra Uladh - Cú Chulainn, Conall 

Cearnach, Fearghus agus Cathbhadh an draoi i gcuideachta le Deirdre 

chuig an áit go raibh Clann Uisnigh curtha ....sheasadar taobh le taobh 

ag uaigheanna Naoise, Ainle agus Ardán... 

Deirdre: ... (osna ollmhór brónach) Ó mo ghrá...mo stór ... mo chroí... (agus 

léimeann sí ar an uaigh... marbh ... téann Conall chuici)  

Scéalaí 1: Bhí an oiread sin brón ar Dheirdre gur thit sí ar uaigh 

Naoise ... agus go bhfuair sí bás ar an talamh os comhair laochra Uladh 

... agus bhí fearg ar Chathbhadh, an draoi gur inis Conchúr bréag dó - 

gur fhág sé mallacht ar Chonchúr, Rí Uladh ... ar a áit chónaithe agus 

ar a shinsear 

Conall: “Ó a thiarcais ... tá sí marbh...” 

Fearghus: - “Croíbhriste” 

Cú Chulainn “Níl leigheas ar bith ar chroí atá briste ... ach an bás féin” 

Cathbhadh: (ag labhairt leis an lucht féachána – deasóg ardaithe) “Guím mo 

sheacht mallacht ar Eamhain Mhacha agus ar Chonchúr de bharr gur 

inis sé bréag ollmhór dom ... ní bheidh duine ar bith dá mhuintir i ríocht 

Eamhain Mhacha ón lá seo amach... Eisean an duine deireannach dá 

mhuintir ar mhairfeas in Eamhain Mhacha.” 

 

Críoch 


